
Imigassanik  aalakoornartulinnik  nioqquteqartarneq sassaallertarnerlu  pillugit  Inatsi-
sartut inatsisaanni nr. 11, 11. november 2000-imeersumi §§ 11 aamma 12-imi imigassa-
nik kimittuunik kimikitsunillu nioqquteqarnermi piffissaliusat tuniniaaffiusartut ataa-
sinngornermiit  sapaat  ilanngullugu  nal.  21.00-ip  tungaanut  sivitsorneqarnissaat  siu-
nertaralugu  allannguutissatut  siunnersuummik  Naalakkersuisut  saqqummiusseqqul-
lugit peqquneqarnissaannik Inatsisartuni aalajangiiffigisassatut siunnersuut

(Inatsisartunut ilaasortaq Malik Berthelsen, Siumut)

Akissuteqaat
(Peqqissutsimut Naalakkersuisoq Agathe Fontain)

Siullermeerneqarnera

Siunnersuummut tunngavigineqarpoq imigassanik nioqquteqarsinnaanerup ataasinngornermiit 
sapaat  ilanngullugu unnukkut qulingiluat  tungaanut  ammasarfinnik  sivitsuineq atuisartunut 
ataasiakkaanut imigassanik aalakoornartulinnik pisisinnaanerup eqaannerulernissaa. Siunner-
suuteqartup ammasarfinnik sivitsuinissami tikkuarpaa taamatut niuertarfiup matulerfiani imi-
gassanik pisiniarfinni siuleriiaarlutik utaqqisorpassuaqalertarnera pinngitsoortineqarsinnaam-
mat,  kiisalu  piffissaq  sivisunerusoq  isigalugu  imigassap  aalakoorniutituinnaq  inuiaqatigiit 
akornanni isigineqarnera qimanneqarniassammat.

Imigassanik  aalakoornartulinnik  nioqquteqartarneq  sassaallertarnerlu  pillugit  inatsiserput 
maanna  atuuttoq  naapertorlugu  imigassanik  aalakoornartulinnik  nioqquteqarsinnaaneq  sas-
saallersinnaanerlu ataasinngornermiit  tallimanngornermut nalunaaqutaq ullaakkut  qulingilu-
aniit unnukkut arfinernut, kiisalu arfininngornikkut ullaakkut qulingiluaniit ataatsip tungaanut 
pisinnaapput.  Nalliuttuni,  juulliaqqami,  ukiutoqqami,  Kunngit  Pingasuni  kiisalu  Inuiattut 
Ullorsiornermi nioqquteqaqqusaanngilaq.

Nunatsinni imertariaaseq aalakoorniarlutik imertartut amerlanerannik ilisarnaateqarpoq. Aa-
lakoorniaannarluni  imertarneq  amerlanernik  toqusoqartarneranik  kinguneqartartoq,  kiisalu 
tassanngaannartumik ajoqusernissamut qaninnerulersarneq uppernarsilluagaapput. Nakuuser-
tarnerit, ajunaarnerit/ajutoornerit, imminortarnerit, kinguaassiuutitigut innarliinerit meeqqanil-
lu  sumiginnaanerit  imigassamik  atornerluinermut  atapput,  pingaartumillu  aalakoorniarluni 
imertarnermut atalluinnarlutik.

Imertariaaseq eqqarsaatigalugu ammasarfiit  sivitsussappata aalakoorniaannarlutik  imertartut 
amerlinissaat  Naalakkersuisut  ernummatigaat,  pisiarisimasat  ilaartorsinnaalernissaat  pissuti-
galugu.  Naalakkersuisut  imigassamik pilersaarusiornerulluni  aqunnerullugulu  atuisarnermik 
oqariartuuteqartarnermi siuttuupput, tamannalu maannakkut ammasarfiit atuuttut eqquutsillu-

arsinnaavaat. Ammasarfiit sivitsorneqarnerisigut imigassanik pisiniartartut akornanni aalaako-
ortupilussuarnik naammattoorsinerusalernissaq aammattaaq ilimagisariaqassaaq.

Nunatta nunani avannarlerni killerni eqqaamiorisaani, Islandimi Savalimmiunilu, imigassanik 
aalakoornartulinnik pisisinnaaneq killilersorneqarpoq. Nunani taakkunani marlunni imigassa-
nik niuertarfinnik immikkut ittunik Sverige-miittunut assingusunik peqarpoq, imigassanik ni-
oqquteqarnermi  immikkut  ittumik  ammasarfilinnik.  Ilutigisaanik  ukiuni  kingulliunerusuni 
imigassat akitsuusersorneqartarnerat annertusiartuinnarsimavoq. Tamannalu imigassamik atu-
inerup annikkillineranik kinguneqarsimavoq.

WHO (FN-ip ataani peqqinnissaq pillugu suleqatigiiffik) ”European Status Report on Alcohol 
and Health  2010”-mi  (2010-mi  Europa-mi  imigassaq  peqqissuserlu pillugit  nalunaarusiaq) 
imigassamik  atornerluinerup  pinaveersaartinnerani  killilersimaarniarneqarneraniluunniit  ili-
uutsit kingunerisaannik misissuisimavoq. Misissuineq nunani 53-iusuni ingerlanneqarpoq, so-
orlu Danmarkimi, Islandimi, Sverigemi Norgemilu. Imigassaarniarnermi ammasarfiit immik-
kut ittut, inuup ukiuinik aalajangersimasumik killeqartitsineq aamma imigassanik kisermaal-
lugu immikkut ittumik tuniniaaviit ajornartorsiutinik imigassamik aallaaveqartunik akiuiniar-
nerni iluaqutaanerpaajusut misissuinerup takutippaa.

Taamaattumik  nunanit  allaniit  assortorneqarsinnaanngitsunik  uppernarsarneqarpoq  imigas-
saarniarnermi ammasarfiit  immikkut ittut,  inuup ukiuinik aalajangersimasumik killeqartitsi-
neq aamma imigassanik kisermaallugu immikkut ittumik tuniniaaviit imigassanik atuisarner-
mut sunniuteqarnerpaajusut, aamma ajornartorsiutit imigassamik aallaaveqartut akiorniarne-
ranni.

Qulaani taaneqartut aallaavigalugit paasisariaqarparput imigassanik tuniniaasarnerit ammasar-
fiisa sivitsornerisigut aalakoornartunik pissusissamisoornerusumik atuisarnerup ineriartorne-
ranut uppernarsaatissaqanngitsoq.

Tamakku tunngavigalugit siunnersuummi ataasinngornermiit sapaat ilanngullugu nal. 21.00-
ip tungaanut imigassaarniarnerup ammasarnissaa Naalakkersuisut akuersaanngilaat. Tamatu-
mali  saniatigut  ammasarfiit  killilimmik  qasuteriffigineqarsinnaanerisa  oqallisigineqarnissaa 
Naalakkersuisut mattutinngilaat.

